
Куи-ҫул 

ЧУНЁ ҪУНАТЛӐ, ЁҪЁСЕМ ТӖПЛЁ 
Яланах таҫта васкакан хастар ҫак чӑваша кашни эрнерех куратӑп, 

мӗншӗн тесен унпа пӗр урамрах пурӑнатпӑр. Унсӑр пуҫне аллӑ ҫул 
ытла пӗлетӗп ӑна, ӑста та пултаруллӑ ентешӗме. Вӑл Тутар Респуб-
ликин Шеремет районӗнчи Володарски ятлӑ чӑваш ялӗнче, эпӗ вара 
Первомайски районӗнчи Ҫӗнӗ Йӗлмелӗре ҫуралнӑ. Тем те пулса 
иртрӗ эпир тӗнчене килнӗренпе. Акӑ ӗнтӗ вӑл ҫуралнӑ ен халӗ Анат 
Кама районе, эпё ҫурални вара Ҫарӑмсан районе пулса тӑчӗҫ. Шел, 
Володарски ятлӑ пӗчӗк ял паянхи кунччен сыхланса юлаймарӗ, 
пӗчӗккӗн-пӗчӗккӗн саланса пӗтрӗ. 

Анчах пӗчӗк ялӑн маттур ачисем 
аптраса уксе ҫухалса кайман, хай-
сен умне ҫирӗп тӗллевсем лартнӑ 
та вӗсене пурнӑҫлас' тесе ҫине 
тӑрса тӑрӑшнӑ. Манӑн кун-ҫулӑмра 
шанчӑклӑ юлташ пулса тӑнӑ Генна­
дий Григорьевич Можаров, ҫамрӑк 
ӑрӑва аслӑ професси пӗлӗвӗ парас 
енӗпе хӗрӗх ҫул ытла ӗҫлекенскер, 
шӑпах ҫавӑн пек хастар чӑвашсен-
чен пӗри. 

Хусанта паллашнӑччӗ эпир унпа. 
Вӑтам шкул пӗтерсен мана ҫак 
хулара чӑвашла тухса тӑракан «Хӗрлӗ 
ялав» хаҫат редакцине ӗҫлеме чӗнсе 
илнӗччӗ. Ҫав вӑхӑтра хаҫатӑн лите-
ратурӑпа искусство пайне ертсе 
пыракан Василий Юдин ҫыравҫӑ 
тӑрӑшнипе чӑваш хорне йӗркеле-
рӗҫ. Ырӑ тӗллеве пурнӑҫлама Хусан 
консерваторине Чӑваш Республи-
кинчен килнӗ пултаруллӑ юрӑ ӑсти-
сене, дирижерсене тата ҫамрӑк 
композиторсене пӗрле пухса аслӑ 
пӗлӳ паракан уйрӑм ушкӑн йӗрке-
лени те пулӑшрӗ. Ҫав ушкӑнра халӗ 
мӗн пур чӑваш халӑхӗ пӗлекен 
Михаил Алексеев, Геннадий Макси­
мов, Валерий Важоров, Михаил 
Михайлов, Геннадий Маркиянов, Зоя 
Ананьева, Владимир Харитонов 
вӗренетчӗҫ. Шӑпах ҫак хора та 
ҫӳренӗ эпир Геннадий Можаровпа. 
Унсӑр пуҫне тата ҫӳлерех асӑннӑ 
В.Юдин тӑрӑшнипех Тутар Писа-
тельсен союзе ҫумӗнче чӑваш лите-
раторӗсен секцийӗ те уҫӑлчӗ. Ҫакӑн 
хыҫҫӑн вара тӑван чӗлхепе ҫыракан 
ҫамрӑксем кашни эрнерех Бауман 
урамӗнчи Писательсен ҫурчӗн Г.Ту-
кай ячӗллӗ клубне пуҫтарӑнса хай-
сен ҫӗнӗ хайлавӗсемпе паллашта-
ратчӗҫ, вӗсене тӗплӗн сӳтсе яват-
чӗҫ, чи ӑнӑҫлӑраххисене вара «Хӗрлӗ 
ялав» хаҫата е ун чухнех кӑларма 
палӑртса хунӑ «Хусан» альманаха 
пичете сӗнетчӗҫ. 

Геннадий Можаров, пулас юрист, 
ҫав тишкерӳсем вӑхӑтӗнче хӑйне 
чӑн-чӑн критик пек кӑтартатчӗ, вӑл 
юлташла асӑрхаттарнисем тӗрӗс те 
витӗмлӗччӗ, пӗтӗмлетӗвӗсем уҫӑмлӑ 
та ырӑ сӗнӳллӗччӗ. Чӑваш секцине 
вара ун чух тӗрлӗ аслӑ шкулта 
вӗренекен е ӗҫлекен Анатолий 
Емельянов та, Валем Ахун та, Антал 
Назул та, Иван Антонов та, Влади­
мир Алексеев та, Алексей Трофи­
мов та, Владимир Харитонов та, 
Юрий Айдаш та ҫӳренӗ. 

Геннадий Можаров хӑй илемлё 
хайлавсем ҫырнине ас тусах юлман 
эпӗ. Тепӗр хут калатӑп: унӑн тиш-
керӳ ӑсталӑхӗ, илемлё произведени-
сенчи килӗшӳлӗхпе ҫыпӑҫулӑх туйӑм-
не уйӑрма пӗлни тӗлӗнтеретчӗ. Чан-
чан аналитик ӑсталӑхӗ пурччӗ унра. 

Унӑн ҫак пахалӑхӗсене шута 
илсех пулӗ ӗнтӗ Хусан универси-
течӗн юридици факультетне ӑнӑҫлӑ 
пӗтерсенех ҫамрӑк специалиста 
Шупашкарта ӑшшӑн кӗтсе илеҫҫӗ, 
кунта вӑл прокуратура органӗсенче, 
ҫав шутра Шупашкар хула проку-
рорӗн пулӑшаканӗ пулса та, темиҫе 
ҫул ӑнӑҫлӑ ӗҫлет. 

Анчах ҫакӑнпа кӑна лӑпланса 
ларасшӑн пулман иккен мал ӗмӗтлӗ 
ҫамрӑк. Унӑн чӗрине пӗлӗве устер-
се професси шайне татах тарӑнла-
тас туртӑм канӑҫ паман. Ҫак ӗмӗтпе 
вӑл каллех унччен вӗреннӗ аслӑ 
шкулӑн аспирантурине вӗренме кӗ-
рет те тепӗр виҫӗ султан истори 
ӑслӑлӑхӗсен кандидачӗ ятне илме 
май паракан диссертацие ӑнӑҫлӑ 
хӳтӗлет. Ҫакӑн хыҫҫӑн Шупашкарах 
таврӑнать, нумаях пулмасть уҫӑлнӑ 
И.Н.Ульянов ячӗллӗ Чӑваш патшалӑх 
университечӗн студенчӗсене вӗрен-
тес тата ӑслӑлӑх тӗпчевӗсем иртте-
рес ӗҫе кӳлӗнет. Ҫавӑнтанпа Генна­
дий Григорьевичпа манӑн ҫулсем 
каллех пӗрлешрӗҫ темелле: эпир 

• 1961 ҫул. Хусанти ҫамрӑк писательсен секцийӗн ларӑвё. Сулахай-
ран сылтӑмалла: А.Емельянов, Г.Можаров, В.Алексеев, В.Юдин, А.Тро­
фимов, К.Петров, П.Афанасьев, А.Назул, И.Антонов тата В.Харитонов. 

пӗр-пӗринпе тӑтӑшах тел пулса кам 
мӗнлерех ӳсӗмсем тунине курса-
пӗлсех тӑтӑмӑр, ӑнӑҫлӑ кашни утӑм-
шӑн пӗрле савӑнтӑмӑр. 

Чӑваш патшалӑх университетӗнче 
хӗрӗх ҫул ытла ӗҫлесе манӑн ентеш 
такам та ӑмсанмалли ырӑ ӗҫ нумай 
турӗ. Студентсене вӗрентнисӗр пуҫ-
не вӑл тӗрлӗ кӑларӑмра нумай-
нумай ӑслӑлӑх статйи пичетлерӗ, 
вӗрентӳпе методика кӗнекисем кӑ-
ларчӗ. Унӑн тарӑн шухӑшлӑ, нумай-
нумай тӗслӗхпе ҫирӗплетнӗ ӑслӑлӑх 
ӗҫӗсем аслӑ шкул студенчӗсене 
вӗрентессипе кӑна мар, тӑван рес­
публика историйӗн тӗрлӗ ыйтӑвне 
тарӑн тишкернипе те палӑрса 
тӑраҫҫӗ. Ҫак ыйтусене аслӑ шкулти, 
регионти тата халӑхсен хушшинчи 
ӑслӑлӑх конференцийӗсенче тунӑ 
докладсенче те ҫивӗч хускатнӑ. 
1987 ҫулта вӑл «Шупашкар хулин 
тата Чӑваш АССРӗн паллӑ вырӑнӗ-
сем» кӗнеке кӑларнӑччӗ. Унпа шкул 
учителӗсемпе тӑван тавралӑха тӗп-
чекен ҫынсем халӗ те туллин усӑ 
кураҫҫӗ. 

Ҫакӑнпа пӗрлех Г.Можаров Чӑ-
ваш Республикин ҫӗнӗ саманара 
хастар ӗҫленӗ, анчах тӗрлӗ сӑлтава 
пула манӑҫа тухнӑ паттӑр та хастар 
ҫыннисен ырӑ ячӗсене тавӑрас 
тӗлӗшпе нумай тӑрӑшать. Сӑмах-
ран, иртнӗ ӗмӗрӗн пӗрремӗш 

чӗрӗкӗнче Чӑваш автономи облаҫне 
йӗркелес, каярах ӑна республика 
туса хурас, тӑван ҫӗр-шывӑн эконо-
микине вӑйлатас тесе пӗтӗм вӑйран 
тӑрӑшнӑ Д.Эльмень ятне тӑшмансем 
элеклесе манӑҫа кӑларасшӑн пулни­
не сивлесе Г.Можаров та хӑйӗн 
шухӑшне татӑклӑ каланӑ. Халӗ ӑсчах 
тӑван республикӑн паттӑр ывӑлне 
хисеплесе палӑк лартмалли пирки 
ыйту хускатрӗ. 

Лара-тӑра пӗлмен ӑсчах обще­
ство ӗҫӗсенче те яланах хастар 
пулнӑ. Ана пӗрре кӑна мар тӑван 
кафедрӑсенчи, факультетсенчи ӑслӑ-
лӑх канашӗн членне, университетри 
тата Шупашкарӑн Мускав районӗн 
«Пӗлӳ» общество председательне, 
район депутатне суйланӑ. Вӗрентӳ-
пе ӑслӑлӑхри тата общество ӗҫӗсен-
чи хастарлӑхшӑн ӑна нумай-нумай 
Тав сӑмахӗпе, Хисеп хучӗпе па-
лӑртнӑ. 2007 ҫулта Г.Можаров до­
цента Раҫҫей Федерӑцийӗн Вӗренӳ-
пе ӑслӑлӑх министерствин Хисеп 
хучӗпе чысланӑ. 

Пултаруллӑ, сӑпайлӑ, ырӑ кӑмӑллӑ 
Г.Г.Можаров 75 ҫула ҫитрӗ. Апла 
пулин те унчченхи пекех вӑр-вар та 
мал ӗмӗтлӗ вӑл. 

• Порфирий АФАНАСЬЕВ, 
Чӑваш халӑх поэчӗ . 

Д.АКЧУРИН сӑн ӳкерчӗкӗ 


